
Annotatsiya. Maqolada asosan broyler jo‘jalari orasida ko‘p uchraydigan 

eymerioz kasalligini oldini olish uchun o‘tkaziladigan profilaktik tadbirlar va 

foydalaniladigan eymeriostatiklarning samaradorlik ko‘rsatkichlarini aniqlashga 

oid tadqiqot natijalari bayon qilingan. 

Аннотация. В статье преимущественно изложены результаты 

исследований по профилактическим мерам предупреждения заболевания 

эймериозом, распространённым среди цыплят-бройлеров, и определение 

показателей эффективности применяемых эймериостатиков. 

Annotation. The article mainly describes the results of the research on 

preventive measures to prevent the disease of eimeriosis, which is common among 

broiler chickens, and the determination of the efficiency indicators of the 

eimeriostatics used. 

Mavzuning dolzarbligi. Respublikamiz hududida faoliyat yuritayotgan 

mavjud parrandachilik xo‘jaliklarida sezilarli darajadagi iqtisodiy zarar yuqumli va 

invazion kasalliklar shu bilan bir qatorda parrandalarni asrash va oziqlantirish bilan 

bog‘liq kamchilik va muammolar oqibatida sodir etilmoqda. Bu borada 

parrandalarni sog‘lom asrab o‘stirish va mahsuldorligini oshirish soha 

mutahassislari oldidagi muhim vazifalardan biri bo‘lib hisoblanadi. Mazkur soha 

bilan shug‘ullanuvchi hissadorlik jamiyatlari, fermer, dehqon va shaxsiy 

yordamchi xo‘jaliklarda parvarishlanayotgan yosh jo‘jalar orasida doimiy ravishda 

eymeriozga chalinish holatlari uchrab kelmoqda. Qator parrandachilik 

xo‘jaliklarida eymerioz og‘ir asoratlarni paydo qilmoqda hamda eymerioz 

invaziyasi bilan gipovitaminozli aralash shakllari ham uchrab turibdi. Tovuq 

eymeriozi keng tarqalgan invazion kasalliklardan biri bo‘lib, parrandalarni pol 

ba’zan er, hamda turli almashinmaydigan to‘shamalarda asralganda yosh va 

o‘suvchi jo‘jalar hamda tuxumdor tovuqlar orasida ko‘p uchraydi. Asosan 2-3 

oylikkacha bo‘lgan jo‘jalar eymerioz bilan kasallanish darajasi 20-80 % xatto 

100% ni ham tashkil etadi. Tovuq eymeriozi oqibatida kelib chiqadigan iqtisodiy 

zarar katta bo‘lib, kasallanib sog‘aygan tovuqlar kechikib tuxumga kiradi va 

mahsulot birligiga harajat sarfi ortadi. Eymerioz oqibatida hazmlanish jarayoni 

buzilib, parrandalarning rezistentlik darajasi pasayishi natijasida har xil yuqumli va 

invazion kasalliklarga tez beriluvchan bo‘lib qoladi. YUqorida ta’kidlanganidek 

jo‘jalarning ko‘plab o‘lishi, veterinariya harajatlarining ortishi, mahsuldorlik va 

go‘sht sifatining pasayib ketishi xo‘jalikka katta iqtisodiy zarar keltirmoqda. 

Tovuq eymeriozini oldini olish, ularga aniq diagnoz qo‘yish, davolash hamda 

qarshi kurashishni veterinariya amaliyotiga keng tadbiq etish soha mutaxassislari 

oldida turgan dolzarb muammolardan biri bo‘lib qolmoqda. 

Tadqiqotning material va metodlari. Tadqiqotlar jarayonidagi profilaktika 

tadbirlari Farg‘ona viloyati Beshariq tumani “SOBIRTEPA PARRANDA” MCHJ 

fermer xo‘jaligida o‘stirilayotgan broyler jo‘jalari orasida eymerioz kasalligini 

oldini olish hamda davolashda Toltroks-2,5% va Amprovet 25% 

eymeriostatiklarining ta’sir ko‘rsatkichlari aniqlandi.  

Foydalanilgan eymeriostatiklar: - Toltroks-2,5% – tarkibi toltrazuril, 

qo‘llanilishi- og‘iz orqali suv bilan berish uchun. 1 ml preparat 1 litr suvda eritilib, 

3-5 kun davomida beriladi. UZBIOKOMBINAT mahsuloti. 

- Amprovet 25% – tarkibi amprolium, qo‘llanilishi-og‘iz orqali suv bilan 

ichiriladi. 2 gr preparat 1 litr suvda eritilib, 5-7 kun davomida beriladi. 

UZBIOKOMBINAT mahsuloti. 

Xo‘jalik sharoitida ushbu mavzuda o‘tkaziladigan ilmiy tadqiqot ishlarini 

bajarish uchun dastlab «ROSS-308» zotiga mansub 30 bosh bir kunlik broyler 

jo‘jalari olindi. Ular kasallik qo‘zg‘atuvchilarini yuqtirish ehtimolidan toza 

joylarda o‘stirilib 5 kunligida 3 ta guruhga bo‘lib tirik vaznlari o‘lchandi, ular 

orasidagi farq +/- 7 grammni tashkil etdi. 

Tadqiqot guruhlaridagi jo‘jalar xo‘jalik sharoitida asralib, birinchi guruh 

jo‘jalariga 5 kun davomida Toltroks-2,5% eymeriostatigi 1 ml + 1 litr suvga 

aralashtirilib berildi. Ikkinchi guruh jo‘jalariga esa 7 kun davomida Amprovet 25 

% eymeriostatigi 0,5 gr + 1 litr suvga aralashtirilib berildi. Uchunchi guruh esa 

nazorat guruhi sifatida xizmat qilib, xo‘jalik usulida asraldi. 

Birinchi tajriba guruhiga Toltroks-2,5% eymeriostatigi qo‘llanilganda 

jo‘jalarning saqlanuvchanlik darajasi 100 % ni, tirik vaznining o‘sishi esa 88,2 % 

ni tashkil qildi. 

Ikkinchi tajriba guruhiga esa Amprovet 25% eymeriostatigi qo‘llanilganda 

jo‘jalarning saqlanuvchanlik darajasi 100 % ni, tirik vaznining o‘sishi esa 77,2 % 

ni tashkil qildi. 

Uchinchi nazorat guruhidagi jo‘jalar orasida eymerioz qayd etilib, 

kasallikning asoratli klinik belgilari va o‘lim xolatlari kuzatildi. Tajriba yakunida 

ushbu guruxdagi jo‘jalarning saqlanuvchanlik darajasi  30 % ni, tirik vaznining 

ortishi esa 45,4 % ni tashkil qildi. 

“Farg‘ona viloyati Beshariq tumani “SOBIRTEPA PARRANDA” MCHJ 

fermer xo‘jaligida eymeriozni kimyoprofilaktikasida qo‘llanilgan 

eymeriostatiklarning samaradorlik ko‘rsatkichlari 

 

T/r 
Guruhlar 

nomi 

Preparatlar 

nomi 

Dozasi va 

qo‘llash 

uslubi 

Jo‘jalar 

bosh soni 

Saqlanuvchanlik 

(bosh hisobida) 

Saqlanuvchanlik 

(% hisobida) 

1 Tajriba 
Toltroks-

2,5% 

1 ml-1 litr 

suv bilan 

3 kun 

10 10 100 % 

2 Tajriba 
Amprovet 

25% 

2 gr  – 1litr 

suv bilan 

7 kun 

10 10 100 % 

3 Nazorat - - 10 3 30 % 

 

Shunday qilib, birinchi tajriba guruhi parrandalarining saqlanuvchanlik 

darajasi 100 % ni tashkil qilib, eymeriostatik olmagan nazorat guruhiga nisbatan 

70 % yuqori natijaga erishilgan bo‘lsa,  ikkinchi tajriba guruhida ham bu 

ko‘rsatikich 100 % ni tashkil etib, eymeriostatik olmagan nazorat guruhiga 

nisbatan 70 % yuqori natijaga erishildi. Toltroks-2,5% va Amprovet 25% 

eymeriostatiklaridan foydalanilganda xar ikki tajriba guruhida ham 100% natijaga 

erishilgan bo‘lsada, Toltroks-2,5% eymeriostatigi qo‘llanilgan tajriba guruhi 

jo‘jalari tirik vaznining ortishida Amprovet25% eymeriostatigi foydalanilgan 

tajriba guruhiga nisbatan 11% yuqori natija qayd etildi. 

Xulosalar. Parrandachilik xo‘jaliklarida jo‘jalarni zoogigienik talablarga mos 

keladigan binolarda saqlash, oziqlantirish sifatini yaxshilash va sanitariya 

talablarini bajarish eymerioz kasalligini kelib chiqishini oldini olishda muhim 

vazifalardan hisoblanadi. 

- Toltroks-2,5% eymeriostatigini ishlab chiqarish sharoitida parrandalarning 

eymerioz kasalligini profilaktikasida qo‘llaganda jo‘jalarning saqlanuvchanlik 

darajasi 100 % ko‘rsatkichda qayd etildi, 

-shuni takidlash joizki, Toltroks-2,5% eymeriostatigi jo‘jalarning 

saqlanuvchanlik darajasini oshiribgina qolmasdan, ularning tirik vaznini ortishi, va 

meyorda o‘sib rivojlanishiga ijobiy ta’sir ko‘rsatganligini inobatga olib, ushbu 

muolajani parrandachilik xo‘jaliklarida kasallikning oldini olish va davolash 

maqsadida qo‘llash tavsiya etiladi. 

